
મહાવિષ્ણુકૃતા એકદન્તસ્તુતિઃ

॥ શ્રીગણેશાય નમઃ ॥
શ્રીમહાવિષ્ણુરુવાચ ।
નમો ગણપતે તુભ્યં વિઘ્નરાજાય તે નમઃ ।
નમઃ કૃપાનિધે ઢુણ્ઢે ભક્તસંરક્ષકાય તે ॥ ૩૭॥
સિદ્ધિબુદ્ધિપતે તુભ્યં નમસ્તે વિઘ્નહારિણે ।
અભક્તેભ્યઃ સદા વિઘ્નદાત્રે હેરમ્બરૂપિણે ॥ ૩૮॥
નિર્ગુણાય ગુણાનાં વૈ ચાલકાય નમો નમઃ ।
નમઃ પ્રપઞ્ચરૂપાય પ્રપઞ્ચરહિતાય તે ॥ ૩૯॥
બ્રહ્મભ્યો બ્રહ્મદાત્રે ચ બ્રહ્મણે બ્રહ્મરૂપિણે ।
નરકુઞ્જરરૂપાય નાનામાયામયાય તે ॥ ૪૦॥
કારણાનાં ચ દેવેશ કારણાય નમો નમઃ ।
જ્યેષ્ઠરાજાય વૈ તુભ્યં કારણૈ રહિતાય ચ ॥ ૪૧॥
યોગિનાં હૃદિ સંસ્થાય યોગિભ્યો યોગદાયિને ।
યોગરૂપધરાયૈવ ગણેશાય નમો નમઃ ॥ ૪૨॥
માયાશ્રયાય માયાયા આધારાય નમો નમઃ ।
માયિભ્યો માયયા ત્વં વૈ મોહદાતા નમો નમઃ ॥ ૪૩॥
ત્વાં સ્તોતું કઃ સમર્થઃ સ્યાદ્યોગાકારેણ વર્તસે ।
યત્ર વેદા વિકુણ્ઠાશ્ચ શાસ્ત્રૈઃ સર્વૈઃ સહાઙ્ગકૈઃ  ॥ ૪૪॥
મનોવાણીવિહીનસ્ત્વં ન હિ દેવ કૃપાકર ।
મનોવાણીમયો નૈવ કથં ત્વાં સ્તૌમિ વિઘ્નપમ્ ॥ ૪૫॥
તથાપિ બુદ્ધિદાતા ત્વં ત્વત્પ્રસાદેન સંસ્તુતઃ ।
ધન્યોઽહં દેવદેવેશ તવ દર્શનતોઽધુના ॥ ૪૬॥
સાક્ષાદ્ દૃષ્ટ્વા ગણેશં ત્વાં તેનાહં બ્રહ્મરૂપકઃ ।
જાતો નાસ્ત્યત્ર સન્દેહો યોગીન્દ્રો યોગદાયકઃ ॥ ૪૭॥
ઇત્યુક્ત્વા તં પ્રણમ્યાઽસૌ ત્વનૃત્યદ્ ભક્તિભાવિતઃ ।

રોમાઞ્ચિતશરીરશ્ચ હર્ષાશ્રુભિરપિપ્લુતઃ ॥ ૪૮॥
(ફલશ્રુતિઃ)
એકદન્ત ઉવાચ ।
તમુવાચ ગણાધીશો વરં વૃણુ જનાર્દન ।
તપસા ભક્તિભાવેન તુષ્ટો દાસ્યામિ વાઞ્છિતમ્ ॥ ૪૯॥
ત્વયા કૃતમિદં સ્તોત્રં સર્વસિદ્ધિપ્રદાયકમ્ ।
ભવિષ્યતિ નૃણાં વિષ્ણો પઠતાં શ‍ૃણ્વતાં સદા ॥ ૫૦॥
ધર્માર્થકામમોક્ષાણાં સાધકં પ્રભવિષ્યતિ ।
ઈપ્સિતાર્થપ્રદં સદ્યઃ પ્રસાદાન્મે ચ કેશવ ॥ ૫૧॥
મુદ્ગલ ઉવાચ ।
ગણેશવચનં શ્રુત્વા વિષ્ણુર્હર્ષસમન્વિતઃ ।
જગાદ તં પ્રણમ્યાદૌ વાઞ્છિતં સંવૃણે ત્વિતિ ॥ ૫૨॥
વિષ્ણુરુવાચ ।
યદિ પ્રસન્નતાં યાતસ્તદા ભક્તિં  સુદુર્લભામ્ ।
તવ પાદયુગે દેહિ દૃઢામવ્યભિચારિણીમ્ ॥ ૫૩॥
અન્યદ્દેહિ ગણાધીશ જ્ઞાનં મે હ્યતુલં તથા ।
કીર્તિં  સર્વત્ર મે દેહિ સામર્થ્યં વિવિધં તથા ॥ ૫૪॥
મધુકૈટભનાશાર્થમુપાયં વદ સામ્પ્રતમ્ ।
અન્યદૈત્યાભિહનને સામર્થ્યં દેહિ વિઘ્નપ ॥ ૫૫॥
તસ્ય તદ્વચનં શ્રુત્વા તથેતિ ગણપોઽબ્રવીત્ ।
યુદ્ધાય ગચ્છ દેવેશ દૈત્યૌ જેષ્યસિ તૌ બલાત્ ॥ ૫૬॥
તયોર્મરણમત્યન્ત સુગુપ્તં બ્રહ્મણા કૃતમ્ ।
સમયે વરદાનસ્ય તપસા તોષિતેન ચ ॥ ૫૭॥
ઇતિ મહાવિષ્ણુકૃતા એકદન્તસ્તુતિઃ સમ્પૂર્ણા ॥
- ॥ મુદ્ગલપુરાણં દ્વિતીયઃ ખણ્ડઃ । અધ્યાયઃ ૪ । ૨.૪ ૩૭-૫૭॥
- .. mudgalapurANaM dvitIyaH khaNDaH . adhyAyaH 4 . 2.4 37-57..

Proofread by Yash Khasbage, Preeti Bhandare

2 sanskritdocuments.org



મહાવિષ્ણુકૃતા એકદન્તસ્તુતિઃ

Ekadanta Stuti Mahavishnukrita

pdf was typeset on June 4, 2024

Please send corrections to sanskrit@cheerful.com

ekadantastutiHmahAviShNukRRitA.pdf 3


	Document Information
	Document Text
	Document Credits

